
Минем педагогик  осталыгым. 

      Аның нур сирпеп торучы ягымлы зәңгәр күзләре, эчкерсез һәм юмарт табигатенә килешле юантык буй-сыны, салмак кына тирбәлеп, җай гына олы-олы атлап йөрүе һаман да минем күз алдымда тора.  Инде 20 ел гүр исе булган абыебыз Шәйхелислам Садретдиновтан башландымы минем татар теленә, әдәбиятына якынлашуым?.. 

   - Сеңлем, әйдә безнең факультетка кер,- дигәндә, Шәйхи абыем күзләрендә зур өмет, ышаныч чаткылары булганын мин еллар узгач кына аңладым. Ул чагында туганыбыз Казан дәүләт университетында эшләгәнен генә белә идем. Кем уйлаган аны оста лектор, тәҗрибәле педагог һәм, коллегасы Марсель Бакиров әйтмешли, “төптән каерып фикерли торган” әдәбият галиме икәнен. Эх, кире кайтып булса иде чыгарылыш классында укыган елларга!..

   Үзгәртеп кору чорының актив комсомолкасының ул вакытта тел-әдәбият белән “вакланып” торасы килмәде, җитмәсә рус мәктәбен бетереп, туган телебезне рус сыйныфташларыбыз өйгә кайтып киткәч өйрәнгән килеш университет хәтле университетка керү перспективасы юк дәрәҗәдә кебек  иде. Журналистика факультетының рус бүлеген сайладым.
     Тормышның кайнап торган урыннарында булып, замананың алдынгы шәхесләре белән танышып, алар турында республикам халкына матбугат аша сөйлисем килә иде минем. Җәмгыятебездәге кешеләр әхлаклы, белемле, актив, оптимистик рухлы булуда үземнең “кайнар, актуаль” язмаларым белән зур өлешемне кертермен дип ышана идем. Ләкин 90 ынчы елларның вакыйгаларга артык бай булып, фикерләрем, дөньяга карашларым үзгәргәнгәме, әллә Фәүзия Бәйрәмова фикердәшләренең милләтебез киләчәге турында кайнар чыгышларымы, әллә “Сөембикә” журналының баш мөхәррире Роза апа Туфитулованың тәрҗемә белән шөгыльләнергә киңәш итүеме, әллә университетның Ирнис Рәхимуллин җитәкләгән  татар халык хорында бергә җырлап, гастрольләргә йөргән татфак кызлары-егетләренең тәэсиреме – белмим, кайсы күбрәктер, мине татар телен, тәрҗемә теориясен үзлегемнән өйрәнә башлавыма этәргеч булды 
    Татар теленнән русчага тәрҗемә практикасында минем  беренче киңәшчем һәм мөгаллимем олы хөрмәткә ия, чын мәгънәсендә зыялы кеше, язучы, тәнкыйтьче, журналист һәм сизгер педагог Рафаэль абый Мостафин иде. “Идел”, “Татарстан”, “Казан” журналларында  тәрҗемә иттем...
    Язмыштыр, 1897 елда бормалы-бормалы юллар аша мин үзем укып чыккан мәктәбемдә рус балаларына татар телен укытырга килдем. Балачак хыялым – укытучы булу – тормышка ашты. Ләкин телебезнең серләренә еллар узу белән генә төшендем. Дөресрәге, әле дә теләп Һәм мавыгып өйрәнүне дәвам итәм. Әдәбиятыбызның чиксез, гаҗәеп дәрьясына икенче югары белемемне алганда гына Х. Миннегулов һәм Ф. Мусин ярдәмендә чумдым. 

     12 ел элек миңа инде татар классларын да ышанып тапшырдылар. Әкренләп укучыларыма туган телебезне белеп, куллана алуыбызның мөһимлеген, җавплылыгын төшендерергә тырышам. Рус мохитында тәрбияләнгән балаларга: “Әйдә үзебезчә генә сөйләшик әле”- дигән сүзләрне еш әйтергә туры килсә дә, “Балаларыбызга, оныкларыбызга телебезне түкми-чәчми олы мирас итеп калдырасыбыз бар бит” -  дигәч, алар уйланып калалар.

   Рус һәм татар милләтендәге укучыларым 18 уку елы эчендә район олимпиадаларында 24 тапкыр призлы урын алдылар, 15 тапкыр республика олимпиадаларында катнаштылар, укучым Миронова Алена 2 тапкыр призер булып кайтты. Олимпиадага әзерләү тәҗрибәсе белән уртаклашып район укытучылары алдында чыгышлар да ясадым.

    Иҗади үсеш технологиясе  шәхесне хәзерге заман таләпләренә туры килә торган белемнәр җыелмасы белән коралландыруны, аны җәмгыятьтәге төрле үзгәрешләргә, тормыш ситуацияләренә әзерләүне, фән нигезләрен ныклы үзләштерүне күз алдында тота, балаларның фикерләү сәләтен үстерүгә һәм иҗади эшкә юнәлтә.  Авылыбыз мохитында, бигрәк тә соңгы елларда, татар телендә иҗат итүгә омтылучылар бик аз. Өйгә сочинение язарга биргәндә, укучыларыма ирекле темалар да тәкъдим итәм. Алар теге яки бу проблемаларга үз карашларын белдерәләр. Еш кына теманы шигъри формада да ачып бирү мөмкинлеге турында исләренә төшерәм. Язалар бит! Нинди “әсәрләр” язалар! Уңышлыракларын, авторның ризалыгы белән төзәткәләп, район газетасына җибәрәбез. Анда басылганнан соң баланың йөзендәге шатлыгын әйтеп бетергесез.

   Сирәк булса да, фәнни конференцияләрдә дә катнашабыз. Бу, минемчә, бик җитди тәрбия чарасы. Булачак студент үзе кебек әйдәп баручы яшьтәшләре белән очраша, аларның фәнни табышлары турында ишетә. Яңа эзләнүләргә омтыла. Бу хезмәтемнең нәтиҗәсе буларак, укучым Зиатдинова Динә КФУ ның өченче курсында татар филологиясен тирәнтен өйрәнә.
      Ел саен уздырылган “Мин татарча сөйләшәм” акциясе вакытында, татар теле һәм әдәбияты айлыкларында укучыларымның үзем өйрәткән фән белән нык кызыксынганын күрәм. Алар белемнәрен генә түгел, сәхнә , рәсем ясау , оештыру осталыкларын да  күрсәтәләр.

     Дәрес вакытында  укучыларым берсеннән – берсе оялмыйча, курыкмыйча җавап бирәләр, бер – берсенең ярдәмен тоялар, үзләренә ныграк ышана. Бу - дәрестә уңай психологик шартлар тудыру нәтиҗәсе.

     Дәресләремдә еш кына презентацияләр кулланыла. Аларның күбесен мин укучыларымның актив катнашында әзерлим. ИКТ технологияләре дәресне җанландыра, уку процессына кызыксындыру уята.
    Үзем белгәннәр белән коллегаларым белән рәхәтләнеп уртаклашам: фестивалҗ, конференцияләрдә, педсоветларда, семинарларда, татар теле укытучыларының район һәм мәктәп берләшмәләре утырышларында чыгышлар ясыйм; газета-журналларда мәкаләләрем басыла; шәхси сайтым эшләп килә; кайбер коллегаларым белән электрон почта, социаль челтәрләр ярдәмендә аралашабыз.
       Боларны мин методик табышлар рәтенә кертер идем. Ләкин бу өлкәдә шәхси табышларым күбрәк минем.

Яңадан Шәйхи абыемның сүзләре искә төшә.

· Сеңлем, үтенечем бар. Кияүгә чыккач, фамилияңне үзгәртмә әле.

· Озын ич ул, Шәйхи абый... – дип шаяртып, сүзне башкага борырга тырыштым.

· Алайса икенче үтенечемне тыңла. Балаларыңа чын татар исемен сайла!

· Менә монысын рәхәтләнеп үтәрмен – дип, өеннән хушлашып чыгып киттем.

      Бу безнең соңгы күрешү булган икән. Абыемның сүзләре колагымда әле дә васыять булып  яңгырый. Үтенечләренең мәгънәсе күпкә тирәнрәк булган икән. “Сеңлем, нәселебез затлы безнең. Аны дәвам итәргә кирәк. Синең мин башкарган изге эшне – татар халкының рухи байлыгын киләчәк буыннарга җиткерүне - дәвам итүдә мөмкинлегең, көч-куәтең бар. Туган телебезгә, гореф-гадәтләребезгә мәхәббәт хисен үз балаларыңда  да  тәрбияли алырсың дип ышанам” – дигән икән ул.

  Шулай итеп һөнәрем тормышымның иң зур табышларының берсе булды. Һәр яңа көнем – табыш минем өчен. Укучыларымның, улларымның менәсе үрләре алда әле. Яңа табышлар алда!

